
Paip Pecah Jejas 130,790 Pengguna Di P.Pinang

BUTTERWORTH - Seramai 130,790 pengguna air di Pulau Pinang terjejas akibat gangguan bekalan air
tidak berjadual susulan kejadian paip pecah di Kampung Sungai Lokan di sini malam tadi.

Ketua Pegawai Eksekutif Perbadanan Bekalan Air Pulau Pinang (PBAPP), Datuk Ir. K. Pathmanathan
berkata, kerja pembaikan kecemasan paip berdiameter 300 milimeter itu dijangka selesai pukul 8.35 malam
ini.

Bekalan air dijadualkan pulih kepada 95 peratus pengguna terjejas menjelang 8 pagi esok.

“Paip pecah yang dikesan pukul 11.30 malam itu bersambung dengan saluran paip utama berdiameter
1,350 milimeter dan turut menyebabkan banjir di kampung berkenaan.

“Bagi membolehkan kerja-kerja pembaikan dijalankan, PBAPP terpaksa menghentikan operasi saluran paip
berdiameter 1,350 milimeter yang digunakan untuk mengepam air terawat dari Loji Rawatan Air (LRA)
Sungai Dua ke saluran paip dasar laut berkembar Pulau Pinang di Butterworth,” katanya hari ini.

Pathmanathan berkata, penutupan saluran paip berkenaan menyebabkan pengurangan sementara jumlah
air yang dipam dari LRA Sungai Dua ke Pulau Pinang.

Menurutnya, sehingga pukul 2.30 petang, pasukan pembaikan sedang membuat persiapan untuk
memulakan kerja-kerja kimpalan.

Beliau berkata, gangguan itu menyebabkan pengguna di beberapa kawasan mengalami tekanan air rendah
atau tiada bekalan air melibatkan Seberang Perai Utara, Daerah Barat Daya dan Daerah Timur Laut di
bahagian pulau.

“PBAPP telah mengaktifkan Protokol Tindak Balas Kecemasan bagi memulihkan bekalan air kepada
pengguna terjejas secara berperingkat.

“PBAPP sedang berusaha sedaya upaya untuk memulihkan bekalan air secepat mungkin, selaras dengan
keperluan Suruhanjaya Perkhidmatan Air Negara (SPAN).

“Kami memohon kesabaran dan pemahaman semua pengguna air yang terjejas dengan insiden ini serta
memohon maaf atas segala kesulitan yang berlaku,” katanya.

Pengguna boleh mendapatkan maklumat terkini mengenai status pemulihan bekalan air menerusi halaman
Facebook Notice PBAPP.

